
માયાપઞ્ચકમ્

નિરુપમનિત્યનિરંશકેઽપ્યખણ્ડે
મયિ ચિતિ સર્વવિકલ્પનાદિશૂન્યે ।

ઘટયતિ જગદીશજીવભેદં
ત્વઘટિતઘટનાપટીયસી માયા॥ ૧॥

શ્રુતિશતનિગમાન્તશોધકાન-
પ્યહહ ધનાદિનિદર્શનેન સદ્યઃ ।

કલુષયતિ ચતુષ્પદાદ્યભિન્ના-
નઘટિતઘટનાપટીયસી માયા॥ ૨॥

સુખચિદખણ્ડવિબોધમદ્વિતીયં
વિયદનલાદિવિનિર્મિતે   નિયોજ્ય ।

ભ્રમયતિ ભવસાગરે નિતાન્તં
ત્વઘટિતઘટનાપટીયસી માયા॥ ૩॥

અપગતગુણવર્ણજાતિભેદે
સુખચિતિ વિપ્રવિડાદ્યહંકૃતિં   ચ ।

સ્ફુટયતિ સુતદારગેહમોહં
ત્વઘટિતઘટનાપટીયસી માયા॥ ૪॥

વિધિહરિહરવિભેદમપ્યખણ્ડે
બત વિરચય્ય બુધાનપિ પ્રકામમ્ ।

ભ્રમયતિ હરિહરભેદભાવા-
નઘટિતઘટનાપટીયસી માયા॥ ૫॥

ઇતિ શ્રીમત્પરમહંસપરિવ્રાજકાચાર્યસ્ય
શ્રીગોવિન્દભગવત્પૂજ્યપાદશિષ્યસ્ય
શ્રીમચ્છઙ્કરભગવતઃ કૃતૌ
માયાપઞ્ચકમ્

સમ્પૂર્ણમ્॥

